
   Шăваратăп эпĕ çимĕç,

Алăра ман — ик витре.

Пахчара ӳсет сип-симĕс

Йăранри хăяр хитре.

Кунран-кун ӳсет кишерĕ

Хĕрелсе çĕр айĕнче.

Купăста пуçне çĕклерĕ,

Шыв ыйтать ачасенчен.

Ăмăртсах, ак, ешереççĕ

Помидор, арбуз, сухан.

Шыв сапассине кĕтеççĕ

Пăрăç, çарăк, баклажан.

Атте тăснă тимĕр пăрăх

Пахчари йăран енне.

Шыв юхать, чупать ун тăрăх,

Тултарса витресене.

Тутлă çимĕç, сарă, хĕрлĕ

Парнелет пире пахча.

Çимĕçсем ӳснишĕн тĕрлĕ

Савăнать çулла ача.

  